
 � Goranboyun maraqlı coğrafi mövqeyi var – bir tərəfi Murova, onun 
başıqarlı dağlarına söykənir, bir tərəfi isə arana qədər uzanır. Başqa sözlə 
desək, bir tərəfdə qış, bir tərəfdə yaydır. Bu, əlbəttə, dağlar, meşələr, çaylar, 
bir sözlə, təbiət gözəllikləri baxımından maraqlı olsa da, təsərrüfat işləri, 
əkin-biçin cəhətdən müəyyən çətinliklər yaradır. Məsələn, çiyid səpini zamanı 
aranla dağ arasında, ən azı, bir həftə–on gün fərq olur. Deməli, yerlərdə işin 
təşkili, əlverişli keçən hər günün, hər anın qədrini bilmək olduqca vacibdir.

Biz rayona axırıncı səfərimizdə məhz 
belə bir işgüzarlığın, mütəşəkkilliyin şahidi 
olduq. Daha doğrusu, çiyid səpini kampa-
niyası, demək olar ki, eyni vaxtda başlayıb, 
eyni vaxtda da başa çatmışdır. İndi tarlalarda 
ilk becərmə tədbirlərinə başlanılmışdır. 

Ümumiyyətlə, qeyd edək ki, Goranboy 
respublikamızın ənənəvi pambıqçılıq rayon-
larından biridir. Ötən əsrin 70–80-ci illərində 
burada 40 min tondan çox “ağ qızıl” istehsal 
olunurdu. Bəsti Bağırova, Manya Kərimova, 

Mansır Kərimov və başqa adlı-sanlı əmək 
qəhrəmanları dillər əzbəri idi. O da sevindi-
ricidir ki, hazırda rayonda həmin ənənələri 
bərpa etmək, itirilmiş şöhrəti geri qaytarmaq 
üçün bütün imkan və səylər səfərbər olunub. 
Nəticə isə göz qabağındadır. 

Rayon icra hakimiyyətindən bizə verilən 
arayışda göstərilir ki, ötən il rayonda 2 min 
hektarda pambıq yetişdirilmiş, 3673 ton 
məhsul təhvil verilmişdir. Builki göstəricilər 
isə belədir: əkin sahələri 5 min hektara 
çatdırılmışdır. Mütəxəssislərin, təcrübəli 
fermerlərin hesablamalarına görə, tarlalardan 
12 min ton “ağ qızıl” götürüləcəkdir. Onu 
da öyrəndik ki, rayon üzrə 38 inzibati ərazi 
dairəsində pambıq əkilmişdir. Qızılhacılı, 
Borsunlu, Səfikürd, Xanqərvənd, Goranlı 
kəndlərinin ərazilərində daha çox pambıq 
əkilmişdir. 

Pambıq əkini, becərilməsi və qəbulu 
ilə üç emal müəssisəsi məşğul olur: “CTS 
Aqro”, “MKT MMC” və Dəliməmmədli 
pambıq zavodları. Fermerlərlə, kənd adam-
ları ilə ən çox müqavilə bağlayan təşkilat 
isə “CTS Aqro”dur. Müəssisənin direktoru 
Siyavuş Qurbanov işlərin gedişi haqqında 
danışarkən bildirdi:

– Fermerlərlə 2500 hektarda müqavilə 
bağlamışıq. Maşın-mexanizm, gübrə, 
yanacaq və s. cəhətdən heç bir çətinliyimiz 
yoxdur. Hər şey müqavilə şərtləri əsasında 
aparılır. Bu isə, əlbəttə, kənd adamlarını 
ruhlandırır, onları daha yaxşı işləməyə 
həvəsləndirir. Səpin kampaniyasını ən qısa 
müddətdə başa çatdırdıq. Hər yerdə normal 
çıxış alınmışdır. Hələlik havalar olduqca 
əlverişli keçir. Ona görə də artıq ilk becərmə 
tədbirlərinə başlamışıq.

Goranboyda hamı Arifə Tapdıqovanı 
qabaqcıl fermer kimi tanıyır. Bu, heç də 
təsadüfi deyil. Uzun illərdir ki, sahələrdən 
bol məhsul götürür. Söhbət zamanı dedi: 

– Ötən il 50 hektarda pambıq yetişdir-
mişdik. Bu il isə əkin sahələrini 82 hektara 
çatıdırmışıq. Heç şübhəsiz ki, gələcək illərdə 
bu rəqəm daha çox olacaqdır. Bilirsinizmi 

nəyə görə? Ona görə ki, dövlət səviyyəsində 
bizə diqqət və qayğı var. Ötən il Sabirabad-
da, bu il isə Saatlıda ölkə Prezidenti İlham 
Əliyevin sədrliyi ilə respublikada pambıq-
çılığın inkişafı məsələlərinə həsr olunmuş 
müşavirələr bizə qol-qanad verdi, daha yaxşı 
işləməyə ruhlandırdı. 

Qabaqcıl fermer onu da əlavə etdi ki, bu 
il hər hektardan, ən azı, 35 sentner məhsul 
yığılacaqdır.

Borsunlu kəndinə gedib, Elxan 
Məmmədovla tanış olmamaq düz olmaz. 
Ona görə ki, pambıqçılıq sahəsində zəngin 
təcrübəyə malikdir. Söhbət zamanı özü bu 
barədə belə dedi:

– İndi əvvəllər olduğu kimi, iri 
təsərrüfatlar–kolxozlar, sovxozlar yox-
dur. Əkin-biçin sahələri, demək olar ki, 

pay torpaqlarından ibarətdir. Düzdür, iri 
fermer təsərrüfatları da yaradıblar. Ancaq 
nəzərə almaq lazımdır ki, bu hələ o qədər 
də çox deyil. Demək istəyirəm ki, indi əsas 
məsələ əkin sahələrini genişləndirmək yox, 
məhsuldarlığı artırmaqdır. Kənd adamları, 
fermer və sahibkarlar daha çox bu barədə 
düşünməli, torpaq və iqlim şəraitinə uyğun 
sortlar əkməli, aqrotexniki tələblərə ciddi 
əməl etməlidirlər. Biz bax bu yolla gedirik. 
Nəticələrimiz də ildən-ilə artır. Məsələn, 
ötən il 46 hektarda məhsuldarlıq 18 sentner 
idisə, bu il 75 hektardan, ən azı, 40 sentner 
pambıq götürməyi planlaşdırmışıq.  Heç 
şübhəsiz ki, bu rəqəmi yaxın illərdə daha da 
artıracağıq. Bu isə bizə imkan verir ki, digər 
kənd təsərrüfatı bitkilərinin əkin sahələrini 
azaltmayaq.

Biz burada kənd təsərrüfatında, daha 
doğrusu, pambıqçılıqda işlərin gedişi barədə 
danışdıq. Yeri gəlmişkən, qeyd etməyə 
dəyər ki, Goranboyda iqtisadi, sosial-mədəni 
sahədə də inkişaf və irəliləyiş ardıcıl xarak-
ter daşıyır. Bunu təkcə cari ilin ötən ayları 
ərzində qazanılmış uğurlar da bir daha sübut 
edir. Məsələn, Səfərbərlik və Hərbi Xidmətə 

Çağırış üzrə Dövlət Xidmətinin inzibati 
binasının tikintisi başa çatmaq üzrədir. 
Goranboy və Dəliməmmədli şəhərlərində, 
Xan-qərvənd, Tatarlı və Səfikürd kəndlərində 
şəhid ailələri və Qarabağ əlilləri üçün 
fərdi yaşayış evləri tikilir. Dəliməmmədli-
Muzdurlar-Qırıqlı avtomobil yolunun 
tikintisi Dövlət Proqramına salınmış, işə 
başlanılmışdır.

37,75 kilometr uzunluğunda Goran-

boy-Yuxarı Ağcakənd avtomobil yolunun 
yenidən tikintisi ilə bağlı ölkə Prezidentinin 
müvafiq sərəncamı ilə ayrılmış vəsait he-
sabına yolun 34 kilometr hissəsinə asfalt-
beton örtük salınmışdır. Tikintinin başa 
çatdırılması üçün 2,2 milyon manat əlavə 
vəsait ayrılmışdır,  iş yaxın vaxtda başa 
çatdırılacaqdır. 

Goranboy şəhərində 22 çoxmənzilli 
yaşayış binası var. Əvvəlki illərdə binala-
rın bəzilərində təmir işləri aparılmış, dam 

örtükləri dəyişdirilmişdir. Lakin şəhərdəki 
əksər binalar uzun illər təmir olunmadığından 
dam örtükləri və fasad hissələri pis vəziyyətə 
düşmüşdür ki, bu da şəhərin arxitektura 
görünüşünə ciddi xələl gətirir. Ölkə Prezi-
dentinin tapşırığına əsasən, birinci rübdə bu 
binalardan 12-nin təmirinə başlanılmışdır.

Yolların təmiri üçün tender keçi-
rilmişdir. Şəhərin Xaqani, Ş.Qurbanov, 
Vaqif, Vidadi, H.Z.Tağıyev, E.Süleymanov, 
N.Nərimanov, P.Zeynalov, Əzizbəyov, 
C.Məmmədquluzadə, Z. Əliyev, 
M.F.Axundov küçələrinə asfalt örtük salın-
masına başlanılmışdır. Şəhər ərazisində və 
avtomobil yollarının kənarında 10 minədək 
ağac əkilmişdir. 

Ölkə iqtisadiyyatının gücləndirilməsi, 
əhalinin məşğulluğunun təmin edilməsi üçün 
tədbirlər davam etdirilir. Bu məqsədlə rayon-
da 5000 hektarda pambıq, 6 hektarda tütün 
əkilməsi, 4 ton barama istehsalı nəzərdə 
tutulmuşdur. Bu isə ötən illə müqayisədə 
əhalinin məşğulluğunun iki dəfədən çox 
artması deməkdir. 

Ölkə Prezidentinin tapşırığına əsasən, 
Şəmkir maşın kanalının ikinci hissəsinin 
tikintisində işlər sürətlə davam etdirilir. Artıq 
kanaldan Dəliməmmədli şəhəri ərazisinədək 
suyun verilməsi təmin edilmişdir. Bununla da 
kanal altında yerləşən 8 yaşayış məntəqəsində 
əkinlərin suvarma suyu ilə təminatı, əsasən, 
həll ediləcəkdir. Kanalın növbəti hissəsinin ti-
kintisi də davam etdiriləcəkdir. Ümumiyyətlə 
isə kanalın istifadəyə verilməsi ilə əlavə 17 
min hektar əkinəyararlı torpaq sahəsinin su 
təminatı yaxşılaşacaqdır. Normal su təminatı 
isə iri fermer təsərrüfatlarının yaradılmasına 
təkan verəcək, məhsul istehsalını əhəmiyyətli 
dərəcədə artıracaqdır. 

Bu kanaldan, eyni zamanda, Aqro-
parka da su kəməri çəkiləcəkdir. Hazırda 
respublika üzrə yaradılan 33 aqroparkdan 
biri olan bu müəssisəyə 4695 hektar torpaq 
sahəsi ayrılmışdır. Burada taxıl, pambıq, 
texniki bitkilərin əkilməsi, meyvə bağ-
larının salınması, logistika mərkəzinin, 
emal müəssisələrinin və soyuducu anbarın 
tikilməsi nəzərdə tutulmuşdur. Aqroparkın 
fəaliyyəti rayonda məhsul istehsalına güclü 
təkan verməklə yanaşı, xeyli sayda yeni iş 
yerinin yaradılmasına da səbəb olacaqdır. 

Goranboy Rayon İcra Hakimiyyətinin 
başçısı Nizaməddin Quliyevin Alpoud 
kəndində səyyar qəbulunda mən də iştirak 
edirdim. Sözün düzü, elə bilirdim ki, hər 
halda, bir neçə saat davam edən səyyar 
qəbuldan sonra rayon mərkəzinə qayıdaca-
ğıq. Ancaq belə olmadı. İcra başçısı:

– İndi yaz-tarla işlərinin ən qızğın çağı-
dır, dedi. – Bura gəlmişkən ətraf kəndlərdə 
də işin gedişi ilə tanış olarıq. Axırda da 
Şəmkir maşın  kanalına baş çəkərik...

Bağcakürd, Ağamalı, Fəxralı, 
Hazırəhmədli kəndlərinin pambıq tarlaları... 
Biz hələ taxıl, çuğundur, tütün sahələrini 
demirik. Artıq torpaqdan boy verən zərif 
pambıq kolları adamın üzünə gülür. Hamı 
elliklə çöllərdə, iş üstündədir. Hərə bacar-
dığı işin qulpundan yapışır, əkib-becərir, 
ürəklə, həvəslə çalışır. Onlar yaxşı bilirlər ki, 
gələcək bol məhsulun əsası indidən qoyulur. 
Bol qazanc, yaxşı gəlir əldə etmək üçün 
yaxşı da işləmək lazımdır. 

Qəlbi qoynunda yaşayıb çalışdıqları 
bu çöllər qədər geniş olan sadə, zəhmətkeş 
insanları minnətdarlıqla salamladıq, onlara 
“işiniz avand olsun” dedik. Qarşıda isə bizi 
yeni ünvanlar, yeni insanlar gözləyirdi.

Mən burada şahidi olduğum bir gü-
nün, daha doğrusu, bir neçə saatın qısa 
təəssüratından danışdım. İcra başçısı üçün 
isə bu, adi iş günü, gündəlik həyat norması-
dır.  Görünür, son illər Goranboyda həyatın 
bütün sahələrində əldə edilmiş böyük uğurla-
rın, dinamik inkişaf və yüksəlişin bir səbəbi 
də elə burdadır – çevik, operativ iş üslubu, 
daim adamlar arasında olmaq, yenilik, 
təşəbbüskarlıq...

Ziyəddin SULTANOV, 
“Xalq qəzeti”nin bölgə müxbiri

Goranboy: dağlardan düzə endik...
Orada da, burada da hamını 
iş üstündə, əkində-biçində gördük

 � Şair-dramaturq   Ramiq Muxtar qələmə aldığı  nəzm, 
nəsr, dram əsərlərində, bir qayda olaraq,  xalq yaradıcılığı, xalqın  
taleyi, dərdi-səri, millətlərin dostluğu və qardaşlığına böyük diqqət 
yetirmişdir. Məhz bu məziyyətlərinə görə də şairin məqsədyönlü, 
faydalı fəaliyyəti, əsərlərinin dili,  bədii üslubu, siqləti onu xalqa 
sevdirmiş, insanlar arasında böyük maraq və  rəğbət oyatmışdır. 

Ramiq Muxtarın   xalqımızın 
vüqarlı qızı, Azərbaycanın Birinci vitse-
prezidenti Mehriban xanım Əliyevaya 
ithaf etdiyi  “Mənim oyaq yuxularım”  
povesti  də ədəbi mühitimizdə maraqla 
qarşılanmışdır. 

 “Mənim oyaq yuxularım” kitabı-
na  yazılan ön sözdə qeyd olunur  ki, 
povestin əsas ideya xəttini, başlıca 
leytmotivini Azərbaycanın tarixən 
üzləşdiyi ədalətsizliklər, ermənilərin  
azərbaycanlı əhaliyə qarşı həyata 
keçirdikləri qırğınlar, 1813-cü ildə 
Rusiya–İran sövdələşməsi nəticəsində 
imzalanan ” Gülüstan” müqaviləsi ilə 
Azərbaycan torpaqlarının  iki yerə 
parçalanması, Qarabağ həqiqətləri,  
digər ağrı-acılı məsələlər təşkil edir.
Erməni işğalı nəticəsində  torpaqların-
dan didərgin düşmüş qaçqın və məcburi 
köçkünlərin çəkdikləri əzab-əziyyətlər, 
yaşadıqları faciələr müəllif  tərəfindən 

ürək ağrısı ilə vurğulanır.
 Şair-dramaturqun yaradıcılığın-

da mühüm yer tutan, sonsuz mehr və 
məhəbbətlə qələmə aldığı “Mənim 
oyaq yuxularım”  povesti simvolik  
mənası,  mündəricəsi, ədəbi manerası, 
cüjet  xətti ilə diqqəti  cəlb edir. Maraqlı 
və dərindən düşündürücü ideya-süjet 
xətti ilə şair novella janrından ustalıqla 
istifadə edərək müasir həyatımız  və bu 
günümüzdə baş verən hadisələr fonunda 
faktlar və məlumatlar  əsasında gördüyü 
yuxuları nəql edərək yeni məzmun və 
formada bir əsər yaratmışdır. 

Əsərin məzmunu şairin gördüyü 13 
yuxudan  ibarətdir. Povestin başlan-
ğıcında müəllif  yazır: “Bütün bəşər 
övladlarına bəllidir ki, insan yatan vaxtı 
yuxu görür. Mən, 5 yaşından anadan 
yetim qalmış Ramiq Muxtar isə günün 
günorta çağı gözüaçıq vəziyyətdə 
yuxu görürəm... Bu “tərki dünyada”  

şair ayaqüstü xəyala-yuxuya gedir və 
atası Muxtar kişi ilə bərabər  “səyahətə 
çıxıb” yuxusuna gələn obrazlarla 
görüşüb söhbət edirlər. Atası yuxu-
da oğluna yol göstərir, məsləhətlər 
verir.  Şair  oyanandan sonra  yuxula-
rını  danışmağa və yazmağa başlayır.
Şair oyaq yuxularında Azərbaycan 
tarixinin  müəyyən mərhələlərində  
xalqımıza  qarşı təcavüzkarlıq siyasəti 
yeridən, millətimizin,  torpaqlarımızın  
parçalanması və işğalına bais olanlar, 
müharibələrin, qırğınların, soyqırım-
larının, terrorların törədilməsinə rəvac 
verənlər, torpaqlarımızın  işğal altında 
saxlanmasna  yardım göstərənlər  –
Birinci Pyotr , İ.V. Stalin, Mixail 
Qorbaçov və onun əlaltıları , erməni 
katolikosu I Vazqen, “üç kəndirbaz” 
kimi təqdim olunan ATƏT-in Minsk 
qrupunun həmsədrləri və digər  
surətlər ilə söhbətlərində  ermənilərin 
vəhşiliklərini, terrorçu bir toplum olma-
larını sübut edən faktları qarşıya qoyur. 
Şairin bu məntiqli sübut,  dəlil və 
faktları  qarşısında həmin o şəxsiyyətlər 
öz tarixi səhvlərini etiraf edir, günahla-
rını boynuna alır və hətta Azərbaycan 
xalqından üzr istəyirlər.  

 Şair yuxularında,  həmçinin  

Azərbaycanın böyük şəxsiyyətləri 
Məhəmməd Füzuli, Nəsrəddin Tusi, 
Mikayıl Müşfiq, Türkiyənin sabiq 
prezidenti Turqut  Özal, Gürcüstanın 
sabiq prezidenti Eduard Şevardnadze, 
Azərbaycanın sabiq prezidenti Əbülfəz 
Elçibəy, Əməkdar idman ustası Ələkbər 
Məmmədov və digərləri ilə görüşüb 
söhbət edir. Bu yuxularda Füzuli “Şəbi-
Hicranı” dilə gətirib:” Mənim heykəlim 
öz Vətənimdədir,mən qürbət həyatı 
yaşamamışam...”,  Mikayıl Müşfiq 
isə: “Mən də istərdim ki, Nizaminin, 
Füzulinin, Hüseyn Cavidin, Cəfər Cab-
barlının və Səməd Vurğunun şərəfinə  
qoyulan heykəllərə bənzər ayaqüstü  
heykəlim ucaldılsın...”, Turqut Özal: 
“Dağlıq Qarabağa görə mənim ruhum  
çox narahatdır. Mən o zəfər gününü 
gözləyirəm. ..”, Eduard Şevardnad-
ze: “...Mən inanıram ki, Azərbaycan 
Prezidenti İlham Əliyev  atası Heydər 
Əliyevin şərəfli yolunu uğurla davam 
etdirəcək və tezliklə Dağlıq Qarabağda 
Azərbaycan himninin əzəmətli sədası 
eşidiləcəkdir. Amin!”-deyir.

 “Mənim oyaq yuxularım” son 
illər ədəbiyyatımızın   nəsr əsərləri 
içərisində ideya-siyasi xətti,  mövzu  
aktuallığı, müasirliyi, ədəbi yaradıcılıq 

vüsəti, bədii təcəssümü, orijinallığı,  
yığcam məzmun və  məna dəyəri ilə 
diqqəti cəlb edir.

İnanırıq ki, ədəbiyyatımızda 
ictimai-bədii  fəaliyyəti, poeziya-
mıza yeni nəfəs gətirən şeirləri, 
müasir həyatımızın yaşam tərzi və 
problemlərini əks etdirən dram əsərləri 
ilə  layiqli yer tutan,  oxucuların, ta-
maşaçıların  məhəbbətini qazanan şair-
dramaturq Ramiq Muxtarın yeni əsərinə 
də  ədəbi ictimaiyyət tərəfindən  yüksək 
dəyər  veriləcəkdir.

Afət SADIQOĞLU, “Xalq qəzeti”

Xalq, Vətən, torpaq sevgisi STOLTENBERQ: 
NATO əsgərləri 

 Suriyada döyüşməyəcək
 � NATO-nun baş katibi Yens Stoltenberq 

NATO qüvvələrinin Suriyada iştirakını istisna 
edib.

APA-nın xəbərinə 
görə, bu barədə Alyans 
rəhbəri “Spiegel”-ə 
müsahibəsində bildirib.

“NATO əsgərlərinin 
Suriyada döyüşəcəyi 
müzakirə olunmur. 
Bununla belə, İraq-
da İŞİD-lə mübarizə 
aparan yerli hərbçilərin 
təlimi ilə bağlı NATO hərbçilərinin sayı artırıla bilər. 
Yerli qüvvələrin İraqda və Əfqanıstanda təlimi hazırda 
terrorla bağlı ən münasib variantdır”,- deyə Y.Stoltenberq 
qeyd edib.

Onun sözlərinə görə, Alyans bölgədə erkən 
xəbərdarlıq sisteminə malik AWACS təyyarələrin 
istifadəsi imkanını nəzərdən keçirir. 

157 may 2017-ci il, bazar


